
Datuk lkmal Hisham bin Abdul Aziz [Tanah Merah] minta PERDANA 

MENTERI menyatakan dari segi agama apakah betul rakyat Malaysia 

yang pergi ke negara bergolak itu dianggap melakukan jihad atau 

sebaliknya dianggap pengganas. 

JAWAPAN : (Y.B. MEJAR JENERAL DATO' SERI JAMIL KHIR BIN 
HAJI BAHAROM (B), MENTERI Dl JABAT AN PERDANA 
MENTERI) 

Tuan Yang di-Pertua, 

Antara garis panduan penting dalam jihad ialah jika sesebuah negara 

mempunyai pemerintah Islam, jihad hendaklah dilakukan di bawah 

kelolaan atau mandat pemerintah Islam tersebut. Peperangan secara 

persendirian atau yang dilakukan oleh kelompok-kelompok terpencil 

yang tidak diberi mandat atau keizinan daripada pemerintah tidak 

dinamakan sebagai jihad. Justeru jihad fisabilillah hendaklah dijalankan 



di bawah arahan pemerintah yang membuat seruan dan pengisytiharan 

jihad. 

Segelintir masyarakat Islam pada akhir-akhir ini, tersilap dalam 

memahami konsep jihad sehingga menganggap suatu yang bukan 

jihad sebagai jihad. Antara kesilapan faham yang berlaku ialah apabila 

menganggap bahawa penentangan secara fizikal terhadap pemerintah 

Islam boleh dimasukkan sebagai suatu jihad. 

Oleh itu, penglibatan rakyat Malaysia di negara bergolak perlu 

diperhalusi mengikut situasi di negara tersebut. Seseorang yang 

menyumbang khidmat untuk membantu rakyat di negara yang 

bergolak boleh disifatkan sebagai berjihad jika mendapat 

kebenaran daripada pemerintah. Selain itu, bentuk khidmat yang 

disumbangkan hendaklah berlandaskan prinsip amar makruf nahi 

mungkar. Ia juga hendaklah bertujuan untuk mencapai objektif 

pensyariatan (maqasid al-syariah). Sebaliknya seseorang yang 

berjuang di negara luar tidak boleh terlibat dalam mana-mana 

pergolakan yang tidak bertujuan untuk meninggikan syariat Allah. 

Misalnya, jika pergolakan tersebut hanya bersifat politik semata-mata 

atau isu perkauman dalam negara tersebut. Penglibatan rakyat Malaysia 

dalam situasi seumpama ini hanya akan mengeruhkan keadaan. 

Tambahan pula, bantuan jihad tidak hanya terikat dengan bantuan 

fizikal. Sebarang bentuk bantuan fizikal yang keterlaluan hanya akan 

menunjukkan penentangan yang keras dan membawa kepada 

kezaliman. 

Sekian, terima kasih. 

